REZIME RADA
Revizija finansijskih izvještaja obuhvata niz postupaka koji imaju za cilj utvrditi realnost i objektivnost informacija sadržanih u finansijskim izvještajima. Analitički postupci nameću se kao jedan od najefikasnijih revizijskih postupaka koji je u fazi planiranja revizije primjenljiv kao pomoćno sredstvo pri utvrđivanju vrste, vremena i obima revizijskih postupaka koji će se koristiti u fazi prikupljanja dokaza te u fazi završavanja revizije kao instrument za sticanje sveobuhvatnog pregleda finansijskih izvještaja u cilju pronalaska područja koja zahtijevaju daljnja istraživanja. Analitički postupci primjenjuju se i u fazi prikupljanja dokaza kao dokazni testovi za pojedine pozicije finansijskih izvještaja. U tim slučajevima posebna pažnja mora se posvetiti pouzdanosti analitičkih postupaka kao dokaznih testova te je revizor dužan razmotriti odgovarajuće faktore njihove pouzdanosti.
Pri provođenju revizije finansijskih izvještaja revizor je dužan razmotriti primjenljivost pretpostavke stalnosti (vremenske neograničenosti) poslovanja. Koristan instrument, kojeg ima na raspolaganju za ocjenu  stalnosti  poslovanja, jesu analitički postupci i to posebno finansijski i nefinansijski pokazatelji. U radu su tako obrađeni finansijski i nefinansijski pokazatelji (kao vrste analitičkih postupaka) neophodni za ocjenu stalnosti poslovanja privrednog društva. Obrađeni pokazatelji pokušaj su utvrđivanja pokazatelja čija je analiza neophodna za sticanje uvida u (ne)postojanje osnovne računovodstvene pretpostavke, ali i za potrebe planiranja procesa revizije finansijskih izvještaja. Svoju primjenu isti mogu pronaći i u drugim područjima.

U nastojanju da se dokaže pretpostavka da je primjenom odgovarajućih analitičkih postupaka te njihovom optimalnom kombinacijom moguće u kratkom vremenskom roku realno ocijeniti stalnost poslovanja provedeno je empirijsko istraživanje među revizorskim kućama u Bosni i Hercegovini te su utvrđeni nalazi koji govore u prilog navedenoj pretpostavci. Empirijskim istraživanjem utvrđeno je da revizorske kuće pri ocjeni prethodne pretpostavke najčešće koriste jednostavnije tehnike analize finansijskih izvještaja u okviru kojih dominiraju komparativna analiza finansijskih izvještaja (horizontalna i vertikalna analiza) te klasični pokazatelji zaduženosti, likvidnosti i aktivnosti pri čemu su zanemareni pokazatelji na osnovu novčanog toka i zbirni finansijski pokazatelji, odnosno nefinansijski pokazatelji.

